
বেল্লিক রামায়ণ।






কিছু দিন যায়, সেই রাজার নন্দন।

হইল বড়ই কৌতুহলী মনে মন॥

‘কেন হেন কথা পিতা কহিলেন মােরে?

পরীক্ষা করিতে কিন্তু হইবে আমারে॥’

এত ভাবি, একদিন মন্ত্রীরে ডাকিয়া।

কহিলেন, ‘কিছুদিন একাকী থাকিয়া॥—

করহ রাজত্ব তুমি, হে মন্ত্রী প্রধান।

বিশেষ কার্য্যেতে আমি হব আগুয়ান॥

সত্বর ফিরিব ইথে কোন গােল নাই।

চালাও রাজত্ব তুমি রহি এই ঠাঁই॥’

বলিয়ে বাহির হৈয়া তবে শীঘ্র পড়ে।

যেদিকে দুচক্ষু যায় চলেন সত্বরে॥

একদিন দুইদিন হাঁটিয়ে হাঁটিয়ে।

উপনীত কোন এক বনমাঝে গিয়ে॥

দেখিলেন বন মাঝে একটি মানুষ।

মৃতপ্রায় পড়ে যেন হইয়া বেঁহুস॥

নিকটেতে গিয়া তারে দেখে ভালরূপে।

কহেন, ‘কে তুমি ভাই কই ত স্বরূপে॥’

পথিক কহিল ‘আমি হয়ে পথশ্রান্ত।

তৃষ্ণায় কাতর অতি, করহ জীবন্ত॥

যদ্যপি পানীয় কিছু দয়া করি দাও।

তবে ত আমারে তুমি পরাণে বাঁচাও॥

